
№ 

ՙ       ՚ ____________  2012   թ.
ՀՀ կառավարության 

աշխատակազմի ղեկավար

պարոն Դ. Սարգսյանին

Հարգելի պարոն Սարգսյան
Ի կատարումն ՀՀ վարչապետի 06.11.2012թ. N02/24.6/15974-12 հանձնարարականի ՀՀ կառավարության քննարկմանն եմ ներկայացնում ՀՀ կառավարության աշխատակազմի իրավաբանական վարչության եզրակացության,  ՀՀ ազգային անվտանգության ծառայության և ՀՀ կառավարությանն առընթեր պետական եկամուտների կոմիտեի կարծիքների հիման վրա լրամշակված <<Քիմիական նյութերի մասին>> ՀՀ օրենքի նախագիծը, դրա ընդունման հիմնավորումը, <<Իրավական ակտերի մասին>> ՀՀ օրենքով նախատեսված ամփոփաթերթը, տեղեկանքները, ՀՀ կառավարության աշխատակազմի իրավաբանական վարչության եզրակացությունը, ՀՀ ազգային անվտանգության ծառայության և ՀՀ կառավարությանն առընթեր պետական եկամուտների կոմիտեի կարծիքները, իրավական-փորձագիտական եզրակացությունը, ինչպես նաև <<Պետական տուրքի մասին>> Հայաստանի Հանրապետության օրենքում լրացում կատարելու մասին>> ՀՀ օրենքի և <<Վարչական իրավախախտումների վերաբերյալ>> Հայաստանի Հանրապետության օրենսգրքում լրացումներ կատարելու մասին>> ՀՀ օրենքի նախագծերը, դրանց ընդունման հիմնավորումներն ու <<Իրավական ակտերի մասին>> ՀՀ օրենքով նախատեսված տեղեկանքները:        
Առդիր՝ 28 թերթ:

Հարգանքով`








     

               Ա. Հարությունյան

Ա. Ալեքսանդրյան
53 88 38
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ
ՔԻՄԻԱԿԱՆ ՆՅՈՒԹԵՐԻ ՄԱՍԻՆ
Գ Լ ՈՒ Խ  1
 ԸՆԴՀԱՆՈՒՐ ԴՐՈՒՅԹՆԵՐ
Հոդված 1. Օրենքի կարգավորման նպատակը
1. Սույն օրենքը սահմանում է Հայաստանի Հանրապետությունում քիմիական նյութերի գործածության անվտանգության ապահովման իրավական հիմքը, որի նպատակն է՝
1) մարդու կյանքի և առողջության պաշտպանությունը,

2)  շրջակա միջավայրի, կենդանական ու բուսական աշխարհի պահպանությունը,

3) պետական, համայնքային, ֆիզիկական և իրավաբանական անձանց գույքի պաշտպանությունը,

4) սպառողների շահերի պաշտպանությունը և նրանց` քիմիական նյութերի անվտանգության վերաբերյալ տեղեկատվությամբ ապահովումը,

5) քիմիական նյութերի վերաբերյալ Հայաստանի Հանրապետության օրենսդրությունը միջազգային չափանիշներին և ստանդարտներին համապատասխանեցնելու միջոցով Հայաստանի Հանրապետությունում արտադրվող քիմիական նյութերի մրցունակության բարձրացումն արտաքին շուկաներում:

Հոդված 2. Օրենքի կարգավորման առարկան և ոլորտը
1. Սույն օրենքը կարգավորում է Հայաստանի Հանրապետությունում քիմիական նյութերի գործածության հետ կապված հարաբերությունները:

2. Սույն օրենքի գործողությունը չի տարածվում՝
1) բնական վիճակում գտնվող չարդյունահանված օգտակար հանածոների,

2) պատրաստի դեղորայքի և անասնաբուժական դեղամիջոցների,

3) թմրամիջոցների, հոգեմետ /հոգեներգործուն/ նյութերի և դրանց 

       պրեկուրսորների,

4) ռադիոակտիվ նյութերի և թափոնների,

5) պատրաստի սննդամթերքի և անասնակերի,

6) օծանելիքի և կոսմետիկ միջոցների,
7) այն արտադրատեսակների վրա, որոնք օգտագործման ընթացքում չեն փոխում իրենց քիմիական կազմը և ագրեգատային վիճակը և չեն արտազատում վտանգավոր քիմիական նյութեր այնպիսի կոնցենտրացիաներով, որոնք կարող են վնասակար ներգործություն ունենալ մարդու կյանքի և առողջության, շրջակա միջավայրի վրա,
8) գիտա-հետազոտական և փորձնական-կոնստրուկտորական աշխատանքների նպատակով պատրաստված կամ ներմուծված նյութերի վրա:
Հոդված 3. Քիմիական նյութերի անվտանգության վերաբերյալ Հայաստանի Հանրապետության օրենսդրությունը

1. Քիմիական նյութերի անվտանգության ապահովման հետ կապված հարաբերությունները կարգավորվում են սույն օրենքով, Հայաստանի Հանրապետության միջազգային պայմանագրերով եւ իրավական այլ ակտերով: 

Հոդված 4. Օրենքում օգտագործվող հիմնական հասկացությունները

1. Սույն օրենքում օգտագործվում են հետևյալ հիմնական հասկացությունները.

1) քիմիական նյութ՝ բնության մեջ գոյություն ունեցող կամ բնական պաշարներից կորզմամբ կամ քիմիական ռեակցիաների միջոցով հումքի ձևափոխմամբ ստացված տարր կամ միացություն, որը պիտանի է մարդկանց պահանջմունքների բավարարման կամ արտադրության համար այն տեսքով, որով բաց է թողնվել արտադրողի կողմից.
2) վտանգավոր քիմիական նյութեր՝ քիմիական նյութեր, որոնց կազմում առկա է սույն օրենքի 6-րդ հոդվածի 3-րդ մասում  նշված կատեգորիաներից որևէ մեկին պատկանող առնվազն մեկ քիմիական տարր կամ միացություն.
3) քիմիական նյութերի գործածություն՝ քիմիական նյութերի արտադրություն, օգտագործում, պահում, փոխադրում, իրացում, ներմուծում և արտահանում.
4) քիմիական նյութի անվտանգության անձնագիր՝ տեղեկատվական փաստաթուղթ, որը պարունակում է անհրաժեշտ տեղեկություններ քիմիական նյութի վտանգավոր հատկությունների բնութագրի և դրա անվտանգ  գործածությունն ապահովող  պայմանների վերաբերյալ. 
5) քիմիական նյութերի դասակարգում՝ մարդկանց կյանքի, առողջության և շրջակա միջավայրի վրա վնասակար ներգործություն ունեցող հատկությունների բացահայտման նպատակով քիմիական նյութերի տարբերակում ըստ դրանց կատեգորիաների և վտանգավորության տեսակների.
6) հայտատու՝ քիմիական նյութ արտադրող կամ ներմուծող անհատ ձեռնարկատեր կամ իրավաբանական անձ, ով ներկայացնում է քիմիական նյութը պետական գրանցման, իրականացնում է դրա նույնականացումը, դասակարգումը, մակնշումը, կազմում է անվտանգության անձնագիրը.
7) քիմիական նյութերի կառավարման ոլորտում լիազորված մարմիններ (այսուհետ՝ պետական կառավարման լիազորված մարմիններ)՝ պետական մարմիններ, որոնք իրենց իրավասությունների շրջանակում մշակում և իրականացնում են քիմիական նյութերի անվտանգության ապահովման ոլորտում պետական քաղաքականությունը.
8) քիմիական նյութի նույնականացում՝ քիմիական նյութի համապատասխանության որոշումն իր նկարագրին կամ նմուշին.
9) մակնշում՝ քիմիական նյութի վտանգավոր հատկությունների և դրա հետ վարվելու ընթացքում անվտանգության միջոցների վերաբերյալ տեղեկություն, որը զետեղված է դրա փաթեթվածքի վրա՝ քիմիական նյութերի անվտանգության ապահովման ոլորտում ընդունված պահանջներին համապատասխան: 
Հոդված 5. Քիմիական նյութերի դասակարգումը

1. Քիմիական նյութերի դասակարգումն իրականացվում է մարդու կյանքի և առողջության պաշտպանության ու շրջակա միջավայրի պահպանության ապահովման նպատակով: 

2. Քիմիական նյութերը գործածության ընթացքում կարող են ներկայացնել վտանգավորության հետևյալ տեսակները.

1) հրդեհավտանգ,

2) պայթյունավտանգ,

3) կոռոզիոն (քայքայիչ) ակտիվ,

4) թունունակ:

3. Քիմիական նյութերը, որոնք կարող են վնասակար ազդեցություն ունենալ մարդու կյանքի և առողջության, շրջակա միջավայրի վրա, դասակարգվում են հետևյալ կատեգորիաների.

1) ըստ ֆիզիկա-քիմիական հատկությունների`

ա. պայթուցիկ նյութեր,

բ. դյուրավառ գազեր,

գ. դյուրավառ հեղուկներ,

դ. դյուրավառ պինդ նյութեր,

ե. օքսիդացնող նյութեր և օրգանական գերօքսիդներ,

զ. կոռոզիոն նյութեր,

2) ըստ թունաբանական հատկությունների`

ա. ուժեղ ներգործող թունավոր նյութեր,

բ. թունավոր նյութեր,

գ. վնասակար նյութեր,

դ. կծու (կաուստիկ) նյութեր,

ե. աչքի լորձաթաղանթի և մաշկի գրգռվածություն առաջացնող նյութեր,

զ. սենսիբիլիզացնող հատկությամբ օժտված նյութեր,

3) ըստ մարդու առողջության վրա ունեցած յուրահատուկ ազդեցության` 

ա. քաղցկեղածիններ,

բ. մուտագեններ,

գ. վերարտադրողական ֆունկցիայի վրա վնասակար ազդեցություն ունեցող նյութեր,

4) ըստ շրջակա միջավայրի վրա ունեցած ազդեցության`

ա. ջրային էկոհամակարգերի համար վտանգավոր նյութեր,

բ. հողի և մթնոլորտային օդի համար վտանգավոր նյութեր:

ԳԼՈՒԽ 2

ՔԻՄԻԱԿԱՆ ՆՅՈՒԹԵՐԻ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ՈԼՈՐՏՈՒՄ ՊԵՏԱԿԱՆ ԿԱՌԱՎԱՐՄԱՆ ՄԱՐՄԻՆՆԵՐԻ ԼԻԱԶՈՐՈՒԹՅՈՒՆՆԵՐԸ
Հոդված 6. Քիմիական նյութերի անվտանգության ոլորտում Հայաստանի Հանրապետության կառավարության լիազորությունները
1. Քիմիական նյութերի անվտանգության ոլորտում Հայաստանի Հանրապետության կառավարության լիազորություններն են`

1)  քիմիական նյութերի անվտանգության ապահովման ոլորտում պետական քաղաքականության հիմնական ուղղությունների սահմանումը,

2) քիմիական նյութերի պետական գրանցման կարգի սահմանումը,

3) քիմիական նյութերի նախազգուշական մակնշման ժամանակ կիրառվող վտանգավորության ստանդարտ խորհրդանշանների ցանկի հաստատումը, 

4) քիմիական նյութերի անձնագրավորման կարգի սահմանումը:

Հոդված 7. Քիմիական նյութերի անվտանգության ապահովման ոլորտում պետական կառավարման լիազորված մարմինների լիազորությունները
1. Քիմիական նյութերի կառավարման բնագավառում բնապահպանության բնագավառի պետական կառավարման լիազորված մարմնի լիազորություններն են`

1) քիմիական նյութերի անվտանգության ապահովման ոլորտում իր իրավասությունների սահմաններում պետական քաղաքականության մշակումը և իրականացումը, 
2) քիմիական նյութերի պետական գրանցումը` բացառությամբ սույն հոդվածի 3-րդ մասի 2-րդ կետում նշված նյութերի,  

3) Հայաստանի Հանրապետության տարածքում գտնվող քիմիապես վտանգավոր օբյեկտների անվտանգության վկայագրերի Հայաստանի Հանրապետության օրենսդրությամբ սահմանված կարգով փորձաքննության իրականացումը՝ իր լիազորությունների սահմաններում,
4) Հայաստանի Հանրապետության օրենսդրության պահանջներին չհամապատասխանող քիմիական նյութերը հայտնաբերելու և դրանց իրացումն արգելելու նպատակով սպառողական շուկաների մոնիթորինգի իրականացումը՝ բացառությամբ սույն հոդվածի 3-րդ մասի 2-րդ կետում նշված նյութերի:
2. Քիմիական նյութերի անվտանգության ապահովման ոլորտում ՀՀ օրենսդրությամբ սահմանված կարգով և դեպքերում առողջապահության բնագավառի պետական կառավարման լիազորված մարմնի լիազորություններն են`

1) քիմիական նյութերի գործածությանը վերաբերող մարդու առողջության համար անվտանգության պահանջների մշակումը և դրանց արտադրության, պահման, փոխադրման, իրացման և օգտագործման ընթացքում մարդու օրգանիզմի վրա վնասակար ու վտանգավոր ազդեցության բացառման նպատակով սանիտարական և հակահամաճարակային կանոնների ու նորմերի, հիգիենիկ նորմատիվների մշակումը և դրանց պահանջների կատարման նկատմամբ վերահսկողության իրականացումը, 
2) քիմիական նյութերի բացասական ներգործությունից մարդու առողջության և կյանքի պաշտպանության միջոցառումների գերակա ուղղությունների մշակումը և դրանք Հայաստանի Հանրապետության կառավարություն ներկայացնելը,
3) քիմիական նյութերի նկատմամբ սանիտարահիգիենիկ պահանջների սահմանումը և հիգիենիկ եզրակացության տրամադրումը,
4) Հայաստանի Հանրապետության օրենսդրությամբ նախատեսված այլ լիազորություններ:
3. Քիմիական նյութերի անվտանգության ապահովման ոլորտում ՀՀ օրենսդրությամբ սահմանված կարգով և դեպքերում գյուղատնտեսության բնագավառի պետական կառավարման լիազորված մարմնի լիազորություններն են`

1) քիմիական ծագում ունեցող սննդային հավելումների նկատմամբ պետական վերահսկողության իրականացումը, սննդային հավելումների նոր տեսակների կիրառման վերաբերյալ Հայաստանի Հանրապետության օրենսդրությամբ սահմանված կարգով եզրակացությունների տրամադրումը,
2) բույսերի պաշտպանության միջոցների, պարարտանյութերի և գյուղատնտեսության բնագավառում օգտագործվող քիմիական այլ նյութերի` 

ա. պետական գրանցումը, 

բ. արտադրության, ներմուծման, պահման, փոխադրման, իրացման և օգտագործման նկատմամբ պետական վերահսկողությունը, 

գ.  անվտանգության անձնագրերի օրինակելի ձևերի սահմանումը,
3) Հայաստանի Հանրապետության օրենսդրությամբ սահմանված այլ լիազորություններ:
4. Քիմիական նյութերի անվտանգության ապահովման ոլորտում ՀՀ օրենսդրությամբ սահմանված կարգով և դեպքերում տրանսպորտի և կապի բնագավառի պետական կառավարման լիազորված մարմնի լիազորություններն են`

1)  քիմիական նյութերի փոխադրման անվտանգության ապահովման բնագավառում պետական քաղաքականության մշակումը և իրականացումը,
2) քիմիական նյութերի փոխադրման հետ կապված լիազորությունները սահմանվում են <<Ավտոմոբիլային տրանսպորտով վտանգավոր բեռներ և չվնասազերծված տարաներ փոխադրելու մասին>> Հայաստանի Հանրապետության օրենքով:
5. Քիմիական նյութերի անվտանգության ապահովման ոլորտում ՀՀ օրենսդրությամբ սահմանված կարգով և դեպքերում արտակարգ իրավիճակների բնագավառի պետական կառավարման լիազորված մարմնի լիազորություններն են`

1) Հայաստանի Հանրապետության տարածքում գտնվող քիմիապես վտանգավոր օբյեկտների անվտանգության վկայագրերի Հայաստանի Հանրապետության օրենսդրությամբ սահմանված կարգով փորձաքննության իրականացումը՝ իր լիազորությունների սահմաններում,

2) Հայաստանի Հանրապետության տարածքում գտնվող քիմիապես վտանգավոր օբյեկտներում քիմիական նյութերի արտանետմամբ հնարավոր վթարների ռիսկերի նվազեցման աշխատանքների նկատմամբ վերահսկողության իրականացումը,

3) վթարային իրավիճակի քիմիական մոնիթորինգի կազմակերպումը և իրականացումը,

4) Հայաստանի Հանրապետության օրենսդրությամբ նախատեսված այլ լիազորություններ:
ԳԼՈՒԽ 3

ՀԱՅՏԱՏՈՒՆԵՐԻ ԻՐԱՎՈՒՆՔՆԵՐԸ ԵՎ ՊԱՐՏԱԿԱՆՈՒԹՅՈՒՆՆԵՐԸ ՔԻՄԻԱԿԱՆ ՆՅՈՒԹԵՐԻ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ԲՆԱԳԱՎԱՌՈՒՄ
Հոդված 8. Հայտատուների իրավունքները քիմիական նյութերի անվտանգության ապահովման բնագավառում
1. Հայտատուն իրավունք ունի՝
1)  Հայաստանի Հանրապետության օրենսդրությանը համապատասխան մասնակցել քիմիական նյութերի անվտանգության ապահովման բնագավառում իրավական ակտերի նախագծերի մշակմանը,

2) դատական կարգով բողոքարկել քիմիական նյութի պետական գրանցման մերժումը:

Հոդված 9. Հայտատուների պարտականությունները քիմիական նյութերի անվտանգության ապահովման բնագավառում
1. Հայտատուն պարտավոր է՝
1) պահպանել քիմիական նյութերի անվտանգության ապահովման բնագավառում Հայաստանի Հանրապետության օրենսդրության պահանջները,

2) կազմել քիմիական նյութի անվտանգության անձնագիրը, 

3) ներկայացնել քիմիական նյութերը պետական գրանցման,

4) քիմիական նյութն ուղեկցել անվտանգության անձնագրով,

5) ապահովել քիմիական նյութերի անվտանգության նկատմամբ արտադրական հսկողությունը դրա գործածության բոլոր փուլերում,

6) քիմիական նյութերի և դրանց գործածության գործընթացներում հայտնաբերված՝ Հայաստանի Հանրապետության օրենսդրությանն անհամապատասխանությունների մասին տեղեկացնել պետական կառավարման համապատասխան լիազոր մարմիններին,

7) սպառողների և պետական կառավարման լիազորված մարմինների պահանջով վերջիններիս տրամադրել քիմիական նյութերի անվտանգության վերաբերյալ հավաստի տեղեկություններ,

8) պետական կառավարման լիազորված մարմիններին տրամադրել պետական վերահսկողություն իրականացնելու համար անհրաժեշտ փաստաթղթեր՝ քիմիական նյութի անվտանգության անձնագիր, գրանցման վկայական, համապատասխանության հայտարարագիր,

9) ապահովել քիմիական նյութերի արտանետման սպառնալիքի կամ արտանետման դեպքում կազմակերպությունների տարածքների և աշխատողների պաշտպանությունը:

Հոդված 10. Քիմիական նյութերի պետական գրանցումը
1. Քիմիական նյութի պետական գրանցումն իրականացվում է պետական կառավարման համապատասխան լիազորված մարմիններում՝ Հայաստանի Հանրապետության կառավարության սահմանված կարգով:
2. Քիմիական նյութի պետական գրանցումը մերժվում է, եթե գրանցման ներկայացված քիմիական նյութի անձնագրի տվյալները չեն համապատասխանում ՀՀ օրենսդրությանը:
3. Հայաստանի Հանրապետության օրենսդրությամբ սահմանված կարգով չգրանցված քիմիական նյութերի գործածությունն արգելվում է:

4. Քիմիական նյութերի պետական գրանցման համար գանձվում է պետական տուրք` «Պետական տուրքի մասին» Հայաստանի Հանրապետության օրենքով սահմանված կարգով և չափով:

Հոդված 11. Քիմիական նյութի անվտանգության անձնագիրը և դրան ներկայացվող պահանջները

1. Քիմիական նյութի անվտանգության անձնագիրը պետք է պարունակի հետևյալ տեղեկատվությունը.
1) քիմիական նյութի (պատրաստուկի և արտադրողի)  սահմանումը,
2) ռիսկի (ռիսկերի) սահմանումը, 
3) քիմիական նյութի կազմը, տեղեկատվություն դրա մասին,
4) առաջին օգնության ցուցաբերման միջոցները,

5) հակահրդեհային միջոցները,

6) քիմիական նյութի արտանետմամբ (արտահոսքով) պայմանավորված արտակարգ իրավիճակների դեպքում իրականացվող միջոցառումները,

7) գործածությունը և պահպանումը,

8) անհատական պաշտպանությունը,

9) ֆիզիկական և քիմիական հատկությունները,

10) կայունությունը և ռեակցիոնունակությունը,

11) թունաբանական տեղեկատվությունը,

12) էկոլոգիական տեղեկատվությունը,

13) թափոնների կառավարումը,

14) տեղեկատվությունը փոխադրման մասին:

Հոդված 12. Քիմիական նյութերի գործածությանը և մակնշմանը ներկայացվող անվտանգության պահանջները 

1. Քիմիական նյութերի արտադրությանը, օգտագործմանը, պահմանը, փոխադրմանը, իրացմանը և մակնշմանը ներկայացվող պահանջները սահմանվում են Հայաստանի Հանրապետության օրենսդրությամբ:

Հոդված 13. Շուկայում քիմիական նյութերի գործածությանը ներկայացվող անվտանգության պահանջները

1. Քիմիական նյութերը կարող են իրացվել, եթե դրանք համապատասխանում են տեխնիկական կարգավորման ոլորտում Հայաստանի Հանրապետության օրենսդրությամբ սահմանված պահանջներին:

2. Հայտատուն պետք է ապահովի Հայաստանի Հանրապետության օրենսդրությամբ սահմանված պայմանները շուկա հանված քիմիական նյութերի անվտանգ գործածությունն ապահովելու համար: 

Հոդված 14. Քիմիական նյութերի անվտանգության ապահովման բնագավառում պետական հսկողությունը

1. Քիմիական նյութերի անվտանգության ապահովման բնագավառում պետական հսկողությունն իրականացվում է պետական կառավարման լիազորված մարմինների կողմից` իրենց իրավասությունների սահմաններում Հայաստանի Հանրապետության օրենսդրությամբ սահմանված կարգով և ուղղված է Հայաստանի Հանրապետության օրենսդրությամբ սահմանված քիմիական անվտանգության ապահովման պահանջների կատարման ապահովմանը:

 Հոդված 15. Քիմիական նյութերի անվտանգության ապահովման պահանջները խախտելու  համար պատասխանատվությունը 
1. Անհատ ձեռնարկատերերը և իրավաբանական անձինք սույն օրենքի պահանջների խախտման համար պատասխանատվություն են կրում օրենքով սահմանված կարգով:

հանել նաև վարչականից

 Հոդված 16. Անցումային և եզրափակիչ դրույթներ

 1. Սույն օրենքն ուժի մեջ է մտնում պաշտոնական հրապարակմանը հաջորդող տասներորդ օրվանից` բացառությամբ 10-րդ հոդվածի 1-ին մասի 2-րդ և 3-րդ կետերի և 11-րդ հոդվածի:

2. Սույն օրենքի 10-րդ հոդվածի 1-ին մասի 2-րդ և 3-րդ կետերը և 11-րդ հոդվածն ուժի մեջ են մտնում սույն օրենքի 7-րդ հոդվածի 1-ին մասի 2-րդ և 4-րդ կետերով նախատեսված իրավական ակտերն ուժի մեջ մտնելուց հետո:
ՀԻՄՆԱՎՈՐՈՒՄ
«ՔԻՄԻԱԿԱՆ ՆՅՈՒԹԵՐԻ ՄԱՍԻՆ»

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը
1.1 «Քիմիական նյութերի մասին» Հայաստանի Հանրապետության օրենքի  նախագծի մշակումը պայմանավորված է քիմիական նյութերի գործածության անվտանգության ապահովման իրավական հիմքի  բացակայությամբ: 

«Քիմիական նյութերի մասին» ՀՀ օրենքի  նախագծի մշակման անհրաժեշտությունը բխում է Հայաստանի Հանրապետության կողմից վավերացված «Միջազգային առևտրում առանձին վտանգավոր քիմիական նյութերի և պեստիցիդների վերաբերյալ նախնական հիմնավորված համաձայնության ընթացակարգի մասին» Ռոտերդամի կոնվենցիայով ստանձնած պարտավորություններից, ինչպես նաև «Եվրոպական հարևանության քաղաքականության Հայաստանի Հանրապետություն-Եվրոպական միություն գործողությունների ծրագրի կատարումն ապահովող 2009-2011 թվականների միջոցառումների ցանկը հաստատելու մասին» ՀՀ Նախագահի 06.05.2009 թ. ՆԿ-68-Ա կարգադրությունից, ՀՀ կառավարության «Մի շարք բնապահպանական միջազգային կոնվենցիաներից բխող Հայաստանի Հանրապետության պարտավորությունների կատարման միջոցառումների ցանկը հաստատելու մասին» 02.12.2004թ. N1840-Ն որոշումից, «Հայաստանի Հանրապետության շրջակա միջավայրի պահպանության գործողությունների երկրորդ ազգային ծրագրին հավանություն տալու մասին» 14.08.2008թ. N33 և «Հայաստանի Հանրապետությունում «Կայուն օրգանական աղտոտիչների մասին» Ստոկհոլմի կոնվենցիայի իրականացման գործողությունների ազգային ծրագրի 2005-2010 թվականներին իրականացվելիք միջոցառումների ցանկին հավանություն տալու մասին» 13.01.2005թ. N1 արձանագրային որոշումներից:
«Քիմիական նյութերի մասին» ՀՀ օրենքի նախագծի բովանդակությունը համապատասխանում է քիմիական նյութերի կառավարման բնագավառում ձևավորված քաղաքականությանը և համահունչ է «Կայուն օրգանական աղտոտիչների մասին» Ստոկհոլմի և «Միջազգային առևտրում առանձին վտանգավոր քիմիական նյութերի և պեստիցիդների վերաբերյալ նախնական հիմնավորված համաձայնության ընթացակարգի մասին» Ռոտերդամի կոնվենցիաների հիմնադրույթներին:
1.2  Քիմիական նյութերի գործածության ոլորտը բազմասեկտորալ է և դրանց կառավարման հետ կապված հարցերը Հայաստանի Հանրապետությունում կանոնակարգվում են բազմաթիվ օրենքներով և այլ իրավական ակտերով: Միևնույն ժամանակ,  այդ իրավական ակտերի առկայությունը բավարար չէ, քանի որ քիմիական նյութերի անվտանգ գործածության համար բացակայում են «Քիմիական նյութերի մասին» օրենքը, ինչպես նաև քիմիական նյութերի գործածության անվտանգության ապահովման համար անհրաժեշտ մեխանիզմներ սահմանող ենթաօրենսդրական ակտերը:
2. Առաջարկվող կարգավորման բնույթը

Ներկայացված օրինագծով կարգավորման առարկան Հայաստանի Հանրապետության տարածքում քիմիական նյութերի գործածության՝ արտադրության, օգտագործման, պահման, փոխադրման, իրացման, ներմուծման և արտահանման ընթացքում շրջակա միջավայրի պահպանության և մարդու առողջության անվտանգության ապահովման հետ կապված հարցերն են: 

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

«Քիմիական նյութերի մասին» ՀՀ օրենքի  նախագիծը մշակվել է ՀՀ բնապահպանության նախարարության աշխատակազմի վտանգավոր նյութերի և թափոնների քաղաքականության բաժնի կողմից:
4. Ակնկալվող արդյունքը

Սույն օրենքով քիմիական նյութերին և դրանց գործածության փուլերին ներկայացվող անվտանգության պահանջների, ինչպես նաև քիմիական նյութերի անվտանգության ոլորտում տարբեր պետական կառավարման մարմինների լիազորությունների  հստակ ամրագրումը կնպաստի Հայաստանի Հանրապետությունում քիմիական նյութերի գործածության հետ կապված հարաբերությունների կարգավորմանը, ինչպես նաև մարդու առողջության և շրջակա միջավայրի վրա դրանց հնարավոր վնասակար ազդեցության նվազեցմանն ու անվտանգության ապահովմանը: 
ՏԵՂԵԿԱՆՔ
«ՔԻՄԻԱԿԱՆ ՆՅՈՒԹԵՐԻ ՄԱՍԻՆ»

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
«Քիմիական նյութերի մասին» ՀՀ օրենքի ընդունման կապակցությամբ անհրաժեշտ է ընդունել.

1) «Քիմիական նյութերի պետական գրանցման կարգը սահմանելու մասին» ՀՀ կառավարության որոշում,
2) «Քիմիական նյութերի նախազգուշական մակնշման ժամանակ կիրառվող վտանգավորության ստանդարտ խորհրդանշանների ցանկը հաստատելու մասին» ՀՀ կառավարության որոշում,
3) «Քիմիական նյութերի անձնագրավորման կարգը սահմանելու մասին» ՀՀ կառավարության որոշում:
ՏԵՂԵԿԱՆՔ 

«ՔԻՄԻԱԿԱՆ ՆՅՈՒԹԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
«Քիմիական նյութերի մասին» ՀՀ օրենքի նախագծի ընդունման դեպքում անհրաժեշտ է համապատասխան փոփոխություններ և լրացումներ կատարել.

1) «Պետական տուրքի մասին» Հայաստանի Հանրապետության օրենքում,

2) «Վարչական իրավախախտումների վերաբերյալ» Հայաստանի Հանրապետության օրենսգրքում:

ՏԵՂԵԿԱՆՔ
«ՔԻՄԻԱԿԱՆ ՆՅՈՒԹԵՐԻ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Քիմիական նյութերի մասին» Հայաստանի Հանրապետության օրենքի ընդունման հետ կապված սպասվում է եկամուտների աճ` պետական տուրքի գանձման մասով:

ՏԵՂԵԿԱՆՔ
Հանրային քննարկումների մասին տեղեկանքը 

«Քիմիական նյութերի մասին» Հայաստանի Հանրապետության օրենքի նախագիծը տեղակայված է ՀՀ բնապահպանության նախարարության պաշտոնական կայքում (http://www.mnp.am):
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ
________________ 2012 թվականի N

<<ՊԵՏԱԿԱՆ ՏՈՒՐՔԻ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ 


Հոդված 1. <<Պետական տուրքի մասին>> Հայաստանի Հանրապետության 1997 թվականի դեկտեմբերի 27-ի ՀՕ-186 օրենքի 16-րդ հոդվածը լրացնել հետևյալ բովանդակության նոր 35.1 կետով.

<<35.1. քիմիական նյութերի պետական գրանցման համար  - բազային տուրքի 80-ապատիկի չափով>>:


Հոդված 2. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՀԻՄՆԱՎՈՐՈՒՄ
<<ՊԵՏԱԿԱՆ ՏՈՒՐՔԻ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը

1.1 <<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքի  նախագծի մշակումը բխում է <<Քիմիական նյութերի մասին>> ՀՀ օրենքի նախագծից, որի 11-րդ հոդվածի 4-րդ մասով քիմիական նյութերի պետական գրանց​ման համար նախատեսված է պետական տուրքի գանձում, ինչը <<Պետական տուրքի մասին>> ՀՀ օրեն​քով սահ​ման​ված չէ:
          1.2 Հայաստանի Հանրապետությունում քիմիական նյութերի անվտանգ գործածության (արտադրության, օգտագործման, պահման, փոխադրման, իրացման, ներմուծման և արտահանման) հարցերը  կանոնակարգելու նպատակով  մշակվել է <<Քիմիական նյութերի մասին>> ՀՀ օրենքի նախագիծ, որի ընդունման առնչությամբ անհրաժեշտություն կառաջանա ընդունել մի շարք իրավական ակտեր, այդ թվում՝ <<Պետական տուրքի մասին>> Հայաստանի Հանրապետության օրենքում լրացում կատարելու մասին>> ՀՀ օրենքը:
2. Առաջարկվող կարգավորման բնույթը

Ներկայացված օրենքի նախագծով կարգավորման առարկան Հայաստանի Հանրապետության տարածքում քիմիական նյութերի պետական գրանց​ման համար նախատեսված  պետական տուրքի գանձման ամրագրումն է: 

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Օրենքի նախագիծը մշակվել է ՀՀ բնապահպանության նախարարության աշխատակազմի համապատասխան ստորաբաժանումների կողմից:

4. Ակնկալվող արդյունքը

Սույն օրենքի ընդունումը կնպաստի Հայաստանի Հանրապետությունում քիմիական նյութերի պետական գրանց​ման հետ կապված հարաբերությունների իրավական կարգավորմանը:
ՏԵՂԵԿԱՆՔ
<<ՊԵՏԱԿԱՆ ՏՈՒՐՔԻ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
 <<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:

ՏԵՂԵԿԱՆՔ
<<ՊԵՏԱԿԱՆ ՏՈՒՐՔԻ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ԼՐԱՑՈՒՄ ԿԱՏԱՐԵԼՈՒ ՄԱՍԻՆ>>

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
<<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքի  ընդունման հետ կապված սպասվում է եկամուտների աճ` պետական տուրքի գանձման մասով:

ՏԵՂԵԿԱՆՔ
Հանրային քննարկումների մասին տեղեկանքը 

<<Պետական տուրքի մասին>> Հայաստանի Հանրապետության օրենքում լրացում կատարելու մասին>> Հայաստանի Հանրապետության օրենքի նախագիծը տեղակայված է ՀՀ բնապահպանության նախարարության պաշտոնական կայքում (http://www.mnp.am):
ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ
________________ 2012 թվականի N

ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
ՀՈԴՎԱԾ 1. Վարչական իրավախախտումների վերաբերյալ Հայաստանի Հանրապետության 1985 թվականի դեկտեմբերի 6-ի օրենսգիրքը (այսուհետ՝ օրենսգիրք) լրացնել հետևյալ բովանդակությամբ 201.3. և 201.4.   հոդվածներով.

ՀՈԴՎԱԾ 201.3. Քիմիական նյութերի անվտանգության ապահովման պահանջները խախտելը
1. Քիմիական նյութերի՝ ՀՀ օրենսդրությամբ սահմանված անվտանգության ապահովման պահանջները խախտելը, որը վնասակար ազդեցություն է ունեցել մարդու կյանքի և առողջության, շրջակա միջավայրի վրա՝ առաջացնում է տուգանքի նշանակում անհատ ձեռնարկատերերի և իրավաբանական անձանց նկատմամբ՝ սահմանված նվազագույն աշխատավարձի հարյուրապատիկի չափով:
ՀՈԴՎԱԾ 201.4. Չգրանցված քիմիական նյութերը շրջանառելը
  1. Հայաստանի Հանրապետության օրենսդրությամբ սահմանված կարգով չգրանցված քիմիական նյութերը գործածելը 
առաջացնում է տուգանքի նշանակում անհատ ձեռնարկատերերի և իրավաբանական անձանց նկատմամբ՝ սահմանված նվազագույն աշխատավարձի երկու հարյուրապատիկի չափով:>>:
ՀՈԴՎԱԾ 2.  Օրենսգրքի 242-րդ հոդվածը <<201.2-րդ>> բառից հետո լրացնել <<,201.3-րդ, 201.4-րդ>> բառերով:

ՀՈԴՎԱԾ 3.  Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՀԻՄՆԱՎՈՐՈՒՄ
<< ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը

<<Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին>> Հայաստանի Հանրապետության օրենքի  նախագծի մշակումը բխում է <<Քիմիական նյութերի մասին>> ՀՀ օրենքի նախագծից, որի 16-րդ հոդվածի 1-ին մասով քիմիական նյութերի անվտանգության ապահովման պահանջների խախտման համար նախատեսված է պատասխանատվություն, իսկ 11-րդ հոդվածի 3-րդ մասով սահմանված է չգրանցված քիմիական նյութերի շրջանառության արգելում, որը խախտելը պետք է դիտարկել որպես զանցանք: Նշվածից ելնելով անհրաժեշտ է Վարչական իրավախախտումների վերաբերյալ Հայաստանի Հանրապետության օրենսգրքում  ամրագրել այդ իրավախախտումների համար պատասխանատվություն նախատեսող դրույթներ:
2. Առաջարկվող կարգավորման բնույթը

Ներկայացված օրենքի նախագծով կարգավորման առարկան Հայաստանի Հանրապետության տարածքում քիմիական նյութերի անվտանգության ապահովման պահանջների խախտման համար նախատեսված  պատասխանատվության ամրագրումն է: 
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Օրենքի նախագիծը մշակվել է ՀՀ բնապահպանության նախարարության աշխատակազմի համապատասխան ստորաբաժանումների կողմից:

4. Ակնկալվող արդյունքը

Սույն օրենքի ընդունումը կնպաստի Հայաստանի Հանրապետությունում քիմիական նյութերի անվտանգության ապահովման հետ կապված հարաբերությունների իրավական կարգավորմանը:
ՏԵՂԵԿԱՆՔ
<< ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ
ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ
<<Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին>> Հայաստանի Հանրապետության օրենքի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:

ՏԵՂԵԿԱՆՔ
<< ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>>
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
<<Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին>> Հայաստանի Հանրապետության օրենքի ընդունման հետ կապված պետական բյուջեի եկամտային  մասում սպասվում են ոչ էական  ավելացումներ:
ՏԵՂԵԿԱՆՔ
Հանրային քննարկումների մասին տեղեկանքը 

<<Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին>> Հայաստանի Հանրապետության օրենքի նախագիծը տեղակայված է ՀՀ բնապահպանության նախարարության պաշտոնական կայքում (http://www.mnp.am):

Ա Մ Փ Ո Փ Ա Թ Ե Ր Թ

«Քիմիական նյութերի մասին» ՀՀ օրենքի լրամշակված նախագծի վերաբերյալ ստացված դիտողությունների և առաջարկությունների
	հ/հ
	Առարկության, առաջարկության հեղինակը,
Գրության ստացման ամսաթիվը,
գրության համարը
	Առարկության. առաջարկության բովանդակությունը 
	Եզրակացություն
	Կատարված փոփոխությունները

	1.


	ՀՀ կառավարության աշխատակազմի իրավաբանական վարչություն
04.10.2012թ.

N 02/24.11/14179-12
	1. Անհրաժեշտ է Քիմիական նյութի/երի պարտադիր գրանցումը պայմանավորել դրա որոշակի չափաբաժնի և/կամ առանձնահատկությունների հետ՝ հաշվի առնելով նաև դրա վտանգավորությունը, հակառակ դեպքում կարող են առաջանալ բազմաթիվ խնդիրներ, օրինակ, կարծում ենք, որ 10 գրամ ացետոնն իրենից որևէ վտանգավորություն չի ներկայացնում, որպեսզի այն գրանցվի:

Բացի այդ, լրացուցիչ հիմնավորման և հստակեցման կարիք ունի այն, որ <<Պետական տուրքի մասին>> ՀՀ օրենքում լրացում կատարելու մասին>> ՀՀ օրենքի նախագծով քիմիական նյութի գրանցման համար սահմանվել է պետական տուրք բազային տուրքի 80-ապատիկի չափով բոլոր քիմիական նյութերի համար առանց դրանց առանձնահատկությունները և չափաբաժինները հաշվի առնելու: Նման պարագայում ստացվում է, որ ինչպես 10 գրամ, այնպես էլ մեկ տոննա քիմիական նյութի համար հայտատուն պետք է վճարի նույն պետական տուրքը, ինչն անտրամաբանական է:

Կարծում ենք, որ սույն խնդիրների կապակցությամբ անհրաժեշտ է ուսումնասիրել միջազգային փորձը և կատարել համապատասխան վերլուծություններ:

2. Նախագծի 4-րդ հոդվածը սահմանման անհրաժեշտությունը բացակայում է, քանի որ վերջինիս 1-ին կետը՝ որպես նախագծի նպատակ, սահմանված է նախագծի 1-ին հոդվածում, իսկ 2-րդ կետը սկզբունք չէ, քանի որ ներառված չէ սույն նախագծի կարգավորման առարկայում:

3.Նախագծի 6-րդ հոդվածի համարակալումը համապատասխանեցնել <<Իրավական ակտերի մասին>> ՀՀ օրենքի պահանջներին:
4. Հաշվի առնելով նախագծի 5-րդ հոդվածի 1-ին մասի 6-րդ կետը՝ անհասկանալի է դառնում է, թե ինչու է նախագծի 16-րդ հոդվածում, ինչպես նաև <<Վարչական իրավախախտումների վերաբերյալ> ՀՀ օրենսգրքում լրացումներ կատարելու մասին>> ՀՀ օրենքի նախագծով լրացվող 201.3 հոդվածում սահմանվել ֆիզիկական անձանց վերաբերյալ դրույթներ:
5. Նախագծի 8-րդ հոդվածի 2-րդ, 3-րդ, 4-րդ և 5-րդ մասերի կետերում համապատասխանաբար լրացնել <<ՀՀ օրենսդրությամբ սահմանված կարգով և դեպքերում>> բառերը՝ հետագա հակասություններից խուսափելու համար:

6. Նախագծի 8-րդ հոդվածի 2-րդ մասի 1-ին կետում անհրաժեշտ է հստակեցնել <<ներառյալ դրանց խախտման դեպքում քիմիական նյութերի արտադրության, իրացման ու օգտագործման կասեցումը և դադարեցումը>> բառերը, քանի որ նախ այն չի հանդիսանում նախագծի կարգավորման առարկան, բացի այդ, անհասկանալի է, թե ինչ հիմքերով, որ դեպքերում է առողջապահության բնագավառի լիազոր մարմինը կասեցնելու կամ դադարեցնելու քիմիական նյութերի գործածությունը, իսկ ինչ վերաբերում է ամփոփաթերթում նշված իրավական ակտերին, ապա նշենք, որ համապատասխան օրենքը չի հանդիսանում նշված դրույթների կարգավորման իրավական հիմքը, իսկ նման հարաբերությունները կարող են կարգավորվել բացառապես օրենքով, քանի որ հակառակ դեպքում կհակասեն ՀՀ Սահմանադրությանը:
7. Անհրաժեշտ է 8-րդ հոդվածի 3-րդ մասի 2-րդ կետի <բ> պարբերությունում <արտահանման, վերաարտահանման, պահպանման, տեղափոխման> բառերը փոխարինել <պահման, փոխադրման> բառերով, քանի որ դրանք չեն հանդիսանում սույն օրենքի կարգավորման առարկան:

8. Նախագծի 11-րդ հոդվածի 2-րդ մասի վերաբերյալ հայտնում ենք, որ գրանցման մերժման հիմքերը անորոշ են և վերանայման կարիք ունեն, քանի որ նախ անվտանգության անձնագիր չունենալը մերժման հիմք չէ, այդ դեպքում պետք է փաստաթղթերը վերադարձվեն, ոչ թե գրանցումը մերժվի, գրանցումը կարող է մերժվել օրինակ, եթե վերջինումս սահմանված տվյալները չհամապատասխանեն օրենսդրությանը, մերժման երկրորդ հիմքի վերաբերյալ նշենք, որ համապատասխան գործոնների որոշման և չափման մեթոդիկաների՝ հայտատուի կողմից իրականացման պարտադիր պահանջի, դրանց իրականացման կարգի կամ հիմքերի վերաբերյալ դրույթներ նախագծով սահմանված չեն, ուստի ինչպես այն կարող է լինել մերժման հիմք:


	Ընդունվել է: 
Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:

Ընդունվել է:


	Քիմիական նյութի/երի պարտադիր գրանցումը դրա որոշակի չափաբաժնի և/կամ առանձնահատկությունների հետ պայմանավորելու առաջարկը կկարգավորվի տեխնիկական կանոնակարգով:
Հոդվածը հանվել է:

Նախագծի նախկին 6-րդ հոդվածի /ներկայիս 5/ համարակալումը խմբագրվել է:
Նախագծի նախկին 16-րդ հոդվածից /ներկայիս 15/, ինչպես նաև <<Վարչական իրավախախտումների վերաբերյալ> ՀՀ օրենսգրքում լրացումներ կատարելու մասին>> ՀՀ օրենքի նախագծով լրացվող 201.3 հոդվածում հանվել է ֆիզիկական անձանց վերաբերյալ դրույթները:

Նախագծի նախկին 8-րդ հոդվածի /ներկայիս 7/ 2-րդ, 3-րդ, 4-րդ և 5-րդ մասերը լրացվել են <<ՀՀ օրենսդրությամբ սահմանված կարգով և դեպքերում>> բառերով:
Նախագծի նախկին 8-րդ հոդվածի /ներկայիս 7/ 2-րդ մասի 1-ին կետում <<ներառյալ դրանց խախտման դեպքում քիմիական նյութերի արտադրության, իրացման ու օգտագործման կասեցումը և դադարեցումը>> բառերը հանվել են:
Նախագխի նախկին 8-րդ հոդվածի /ներկայիս 7/ 3-րդ մասի 2-րդ կետի <բ> պարբերությունում <<արտահանման, վերաարտահանման, պահպանման, տեղափոխման>> բառերը փոխարինվել են <<պահման, փոխադրման>> բառերով:
Նախագծի նախկին 11-րդ հոդվածի /ներկայիս 10/2-րդ մասի 1-ին կետը խմբագրվել է, իսկ 2-րդ և 3-րդ կետերը հանվել են:


	2.
	ՀՀ ազգային անվտանգության ծառայություն

31.10.2012թ

N 11/692
	1. 2-րդ հոդվածի 2-րդ մասի 9-րդ կետն անհրաժեշտ է հանել, քանի որ այն հակասում է Հայաստանի Հանրապետության կողմից ստորագրված քիմիական զենքի չտարածման կոնվենցիայի դրույթներին:

2. Միաժամանակ համաձայն ենք վերոհիշյալ օրենքի նախագծի վերաբերյալ ՀՀ կառավարության աշխատակազմի իրավաբանական վարչության եզրակացության 1-ին կետի առաջարկությանը, համաձայն որի քիմիական նյութերի պետական պարտադիր գրանցման ընթացքում պետք է հաշվի առնվեն նրանց առանձնահատկությունները, ինչը սակայն պետք է սահմանի լիազոր մարմինն առանձին իրավական ակտով և որի վերաբերյալ համապատասխան դրույթ պետք է պարունակի օրենքի նախագիծը:


	Ընդունվել է:

Ընդունվել է: 

	Նախագծի 2-րդ հոդվածի 2-րդ մասի 9-րդ կետը հանվել է:
Քիմիական նյութի/երի պարտադիր գրանցումը դրա որոշակի չափաբաժնի և/կամ առանձնահատկությունների հետ պայմանավորելու առաջարկը կկարգավորվի տեխնիկական կանոնակարգով:

	3
	ՀՀ կառավարությանն առընթեր պետական եկամուտների կոմիտե
12.11.2012թ.

N 01/3-2/11975-12
	ՀՀ ԿԱ պետական եկամուտների կոմիտեն համակարծիք է «Քիմիական նյութերի մասին» ՀՀ օրենքի նախագծի վերաբերյալ ՀՀ կառավարության աշխատակազմի իրավաբանական վարչության կողմից ներկայացված եզրակացության հետ և առաջարկում է հստակեցնել եզրակացությամբ նշված դրույթները` միաժամանակ հաշվի առնելով նաև նախագծերի վերաբերյալ ՀՀ ԿԱ պետական եկամուտների կոմիտեի կողմից նախկինում ներկայացված առաջարկությունները:


	Ընդունվել է:
	ՀՀ կառավարության աշխատակազմի իրավաբանական վարչության կողմից ներկայացված եզրակացությամբ հստակեցվել է «Քիմիական նյութերի մասին» ՀՀ օրենքի նախագծի նշված դրույթները, իսկ ՀՀ ԿԱ պետական եկամուտների կոմիտեի կողմից նախկինում ներկայացված առաջարկությունները ընդունվել են մասնակի:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԲՆԱՊԱՀՊԱՆՈՒԹՅԱՆ ՆԱԽԱՐԱՐՈՒԹՅՈՒՆ

